
د ښوونې او روزنې د نظام په هکله کلي مفهوم
 او هدفونه يې
د سرمؤلف مرستیال ګل آقا شایق

د تربیې (ښوونې او روزنې) تعریف: 
ښوونه د ورزده کولو او یادولو په معنا ده، پالنه یا روزنه د ودې ورکولو او آدابو او اخلاقو ورزده کولو مفهوم ورکوي. 
زموږ په فرهنګ او کلتور کې تربیه د ښوونې او روزنې سره مرادفه ده او اوږده تاریخچه لري، د ښوونې او روزنې اصطلاح چې (Education) سره سمون لري د نوو اصطلاح ګانو جزء ده او په حقیقت کې د هماغه تربیې په معنا ده، اما معمولاً داسې تعبیریږي چې ښوونه او روزنه یو له بل څخه جلا دي او د هر یوه په بل شي اطلاق کیږي؛ په دې معنا چې ښوونه یا ورزده کول زده کوونکو ته د ځانګړو موضوعګانو او مهارتونو ورښوودل او روزنه یا تربیه د دیني او اخلاقي او داسې نورو چارو ورښوودل دي. 
علمي او تربیتي مجلسونه دا دواړه له یو بل څخه جلا نه ګڼي او په دې باور دي چې ښوونه کولای شي چې د پالنې او تربیې لپاره زمینه جوړه کړي. لوی ښوونکي او پوهان دا دوه کلمې (ښوونه او روزنه) په یوه مفهوم یعنې تربیه کې کاروي، ښوونه یوازې یوه وسیله ده چې په مدرسه یا مکتب کې د افرادو د پرورش (تربیې) لپاره غوره کیږي، د واقعي زده کړې تر اغیز لاندې د وګړو په عادتونو، خویونو، د فکر په ځانګړتیاوو او میلونو کې مهم تغییرات راځي او د معلوماتو کچه یې لوړیږي، نو له دې کبله ښوونه د روزنې او پالنې محور ده. 
ځینو تربیه داسې تعریف کړې ده: تربیه د هغه عمل څخه عبارت ده چې بالغ نسلونه یې پر هغو نسلونو ترسره کوي چې لا تراوسه د ټولنیز ژوندانه بلوغ ته نه وي رسیدلي. 
تربیه: بدني، رواني، ټولنیز، فرهنګي، اقتصادي، دیني، سیاسي، هر اړخیز، همیشني، هدف لرونکی، مسئولانه او ژمن تغییر دی. 
· تربیه: د وګړي لارښوونه ده په معنوي، اخلاقي، ټولنیز، عاطفي او عقلاني اړخ کې. 
· تربیه: د بدني او رواني استعدادونو د ودې، پالنې او ثمر ته د رسیدلو څخه عبارت ده چې انساني طبیعت د هغو موندونکی او مالک دی. 
· تربیه: د هغه مراقبت او ساتنې محصول دی چې د انسان د ودې او نمو څخه دده د ودې او نمو په بهیر کې یعنې دده د کمال په لوري رامنځ ته کیږي. 
د تربیې له معناوو او تعریفونو څخه داسې معلومیږي چې ښوونه او روزنه (تعلیم او تربیه) یو داسې مفهوم دی چې ددوه لفظونو په قالب کې اداء کیږي او د تربیې (پالنې) کلمه داسې جامع کلمه ده چې د ښوونې او روزنې د علماوو د تایید وړ ګرځیدلې ده. 
په تربیتي مجلسونو کې ښوونه د تربیې محور او ستنه ده او د ښوونیزو موسسو بنسټیز رسالت په بدني، عقلاني، عاطفي، اخلاقي او ټولنیزو اړخونو کې د وګړو تربیه ده. 
د ښوونې او روزنې نظام او د هغه ارزښت:
د ښوونې او روزنې د نظام تعریف: 
نظام په لغت کې د منظمولو، ترتیبولو او په تار کې د ملغلرو پویلو ته ویل کیږي. او په هره ټولنه کې ګڼ نظامونه شتون لري، لکه: اداري نظام، اقتصادي نظام، ښوونیز نظام او داسې نور.. د ښوونې او روزنې نظام هغه نظام ته ویل کیږي چې د ټولنې د کلیزو رسمي بنسټونو، مؤسسو او سازمانونو نمونه او بېلګه وي او د فرهنګ د انتقال دندې او د هغه د غوټۍ غوړېدلو او د وګړي د پالنې او د پوهې او متخصصې انساني پیاوړتیا پالنه په ژمنه اخلي. 
د ښوونې او روزنې د نظام ارزښت او د هغه کارول: 
نن ورځ د ښوونې او روزنې نظام د ټولنیزو تغیراتو د اړتیاوو په بنسټ یو له ټولنیزو لویو پیچل شوو سازمانونو څخه په هر هېواد کې ګڼل کیږي او د ټولنیزې، فرهنګي او اقتصادي ودې او پراختیا سره نه شلیدونکی پیوند لري او په تدریجي توګه له یوه ساده ابتدايي حالت څخه یوه پیچلي حالت ته یې تغیر موندلی دی. 
ددې نظام حاصل او ثمره له یو لوري څخه د استعداد لرونکو انسانانو تبدیلي ده په سالمو، وده او نمو کوونکو، انسانانو باندې او له بلې خوا په بیلابیلو فرهنګي، ټولنیزو او اقتصادي برخو کې د انساني پیاوړتیاوو د اړتیاوو تأمینول دي. 
دې ارزښت ته په کتلو سره په اوسنۍ زمانه کې ټول نړیوال هېوادونه لوی او واړه، پیاوړي او بیوزله په دې کوښښ کې دي چې ښوونې او روزنې ته مخه کول اساسي دنده ګڼي او ان جبري یې بولي او په اساسي قوانینو کې یې لوړ مقام ورکړی دی او د هرې ټولنې وده او پراختیا یې تر ښوونې او روزنې پورې منوطه ګڼلې ده. 
نن ورځ نړیوال دې نتیجې او پایلې ته رسیدلي دي چې د ښوونې او روزنې په هکله داسې فکر او سوچ په کار واچوي: 
· ښوونه او روزنه د ژوند په شان یو حق دی، د سید جمال الدین افغان په وینا حق اخیستل کیږي ورکول کیږي نه. 
· ښوونه او روزنه باید په ټول عمر کې رامنځ ته شي او د مناسبې ښوونې او روزنې لپاره باید کمي او ټنبلي ونشي. 
· ښوونه او روزنه د انسان د ژوند سره پیوند شوې ده څومره چې ژوند پیچلی کیږي، ښوونې او روزنې ته اړتیا ډیریږي. 
· د انسان ښوونه او روزنه یو پیچلی کار دی، وخت نیسي، ډېرې پانګې او نظام موندونکو پروګرامونو او د ټولنې د مختلفو بنسټونو همکاریو ته اړتیا لري. 
نن ورځ د نړۍ د هیوادونو خلک د ښوونې او روزنې د عمومي او تخصصي میزان د برخې اخستلو له نظر سره تفاوت لري، د بېلګې په توګه په ځینو هیوادونو کې ښوونه او روزنه تر متوسطې دورې پورې عمومي او اجباري وي او ځینو کې تر ابتدایي دورې پورې وي. 
د ښوونې او روزنې د کارولو نظام: 
د ښوونې او روزنې نظام په اوسنۍ نړۍ کې په ښکاره او پټه توګه بیلابیلې دندې او کارونې په غاړه لري او د ټولنیزو اهدافو او موخو د پلیکیدو ابزار او وسیلې ګڼل کیږي، د هغه کارونې په داسې کچه دي چې بیلابیلې ټولنې تمه لري چې دا سازمان باید د هغوی د معنوي او مادي اړتیاوو ځواب ویونکی وي او د یو عامل په عنوان د فردي او ټولنیزو اړتیاوو دپوره کیدو او د ټولنې فرهنګي، سیاسي او اقتصادي وده او پراختیا اړینه کړي. 
د ښوونې او روزنې دندې او کارونې ګڼې دي، زه یې ځینو ته اشاره کوم: 
د فرهنګ نقلول: فرهنګ د هرې ټولنې د ژوندانه په هغه طریقه دلالت کوي چې د خپلو اساسي اړتیاوو د پورته کولو لپاره یې د بقا او دوام او د ټولنیزو چارو د انتظام له اړخه غوره کوي. 
ښوونه او روزنه هغه سازمان دی چې د ماشومانو او تنکیو ځوانانو د فرهنګ منلو دنده په غاړه لري، د فرهنګ د انتقال نه موخه د یوه نسل نه بل نسل ته د پوهنې، طریقو، ارزښتنو، ژبې، مذهب، هنر، مهارتونو، بشري تجربو او نورو انتقال او انتخاب دی. دا مهم کار په تیره زمانه کې په غیر رسمي توګه او نن ورځ په غالبه توګه د ښوونې او روزنې د رسمي سازمانونو په وسیله ترسره کیږي، نو ځکه د هر هیواد د ښوونې او روزنې د نظام د مهمو موخو څخه فرهنګي موخه (د فرهنګ ساتنه او د هغه دوام او بقاء) ده. پرته له شکه د ښوونې او روزنې له لارې باید د فرهنګ په انتقال کې د هغه فلسفي، اجتماعي او علمي معیارونو بیا جوړونې ته پاملرنه وشي. 
د وګړو ټولنیز کول (ټولنه قبلول): د ښوونې او روزنې د نظام له دندو څخه یوه دنده نوي نسل ته د ارزښتونو، میلونو، ادبونو او فرهنګي او ټولنیزو دودونو نقلول دي، څو په دې توګه هر وګړی په ټولنیز انسان بدل شي او د ټولنیزو رولونو په لوبولو برلاسی شي. د انسان د ټولنیز کولو لپاره د لازمو زمینو او لاملونو چمتو کول اړین دي، نو ځکه د هرې ټولنې د ښوونې او روزنې د نظام د مهمو موخو څخه یو د ټولنې د نوي نسل اجتماعي کول دي. 
د ښوونې او روزنې کلیزې موخې: 
د اسلامي ښوونې او روزنې په نظام کې الهي نږدیوالي ته د انسان بشپړه رسیدنه ده. دا نهايي هدف لاندې هدفونو ته ویشل کیږي: 
الف: اعتقادي هدفونه: 
1- د ځان پیژندنې او خدای پيژندنې لپاره د لازمې زمینې رامنځ ته کیدل او د حقیقت پلټنې د روحیې پیاوړتیا. 
2- د اسلام په مبانیو او اصولو د ایمان او عقیدې پیاوړتیا او په قرآن کریم او نبوي سنتو پوره خبرتیا. 
3- پر نړۍ او انسان باندې د الله تعالی د مطلق حاکمیت د روحیې وده، مننه او تطبیق. 
ب- اخلاقي هدفونه: 
1- د نفس تزکیه او پاکوالی او د فضایلو وده او نمو او اخلاقي مکارم په الله تعالی باندې د ایمان او اسلامي تقوی پر بنسټ. 
2- د الهي عبادت کولو د روحیې وده او پرورش او د اسلامي احکامو او آدابو عملي التزام. 
3- پر نفس باندې د اعتماد د روحیې وده او د شخصیت خپلواکي. 
4- د اخلاقي احساس پیاوړتیا او د نفس د عزت هڅونه. 
5- د انساني احساساتو متعادل پرورش او سولییز ګډ ژوند. 
6- د نظم او انضباط د روحیې روزنه او پالنه. 
7- د وزګارتیا، لټۍ، دروغو کسبونو سره د مبارزې د روحیې پالنه او وده. 
ج- علمي ښوونیز هدفونه: 
1- د تحقیق، تعقل او تفکر، څیړنې او ژورتیا، نقد او نوښت د روحیې پیاوړتیا. 
2- د تعلیم او تعلّم او همیشنۍ روزنې د روحیې پالنه او وده. 
3- د وګړي او ټولنې د لوړتیا په لوري د وګړو د استعدادونو پیژندنه، پالنه او لارښوونه. 
4- د نړۍ د اسرارو پیدایښت او د طبیعت د قوانینو پیژندنه د الهي نښو په عنوان د بشري پوهې او تجربو د پرمختګ په موخه. 
5- د عربي ژبې رول او رواجول، څو د قرآن کریم او اسلامي معارفو سره آشنایي حاصل شي. 
6- د وګړي او ټولنې د اړتیا سره سم د علومو، فنونو او مهارتونو پراختیا. 
7- د کتاب لوستلو او مطالعې د روحیې وده او پالنه. 
8- په ټولنیزو فعالیتونو کې د برخه اخیستنې او همغږۍ د روحیې وده او پالنه. 
د- فرهنګي او هنري هدفونه: 
1- د هنري بیلابیلو استعدادونو لارښوونه او ښایست پیژندنه. 
2- د نړۍ د پيدایښت د ښایستونو پیژندنه د الهي جمال د مظاهرو په عنوان. 
3- د ادب پیژندنه د هنر د ذوق ځلیدو د ځای او د هیواد د ملي او ټولنیز یووالي د مظهر په عنوان. 
4- د اسلامي هنر، ملي هنرونو او نړیوالو مناسبو هنرونو پیژندنه. 
5- د فرهنګي، هنري او تاریخي میراث د ساتنې د روحیې وده او پالنه. 
6- د ټیټو او پوچو رسمونو او دودونو څخه د ځان ژغورنې د روحیې پیاوړتیا. 
7- د اسلامي ټولنې د فرهنګ، آدابو او مطلوبو طریقو پیژندنه. 
8- د تاریخ، فرهنګ او د اسلامي تمدن او نړۍ پیژندنه د معاصر فرهنګ په تاکید سره. 
هـ - ټولنیز هدفونه: 
1- د کورني اړیکو په هکله د سپیڅلتیا د ساتنې د روحیې وده او پالنه د اسلامي حقوقو او اخلاقو پر بنسټ. 
2- د ورورولۍ، اسلامي همکارۍ، ملي او فرهنګي همغږۍ د روحیې وده او پیاوړتیا. 
3- په نیکیو امر او له بدیو منع د ټولو مسلمانانو د وظیفې په عنوان د روحیې وده او پالنه. 
4- په فردي او ټولنیزو اړیکو کې د نظم د روحیې وده. 
5- قانون ته د احترام او هغه ته د التزام د روحیې وده. 
6- په دیني، فرهنګي او ټولنیزو فعالیتونو کې برخه اخیستل او مسئولیت مننې د روحیې وده. 
7- په ټولنیزو اړیکو کې د قربانۍ، ایثار او تیریدنې د روحیې پیاوړتیا. 
8- د وګړو شخصیت ته احترام او د هغوی د مادي او معنوي حقوقو مراعاتول. 
9- د ناوړه تبلیغاتو په وړاندې مقاومت کول. 
و- د ژوندانه هدفونه: 
1- د بدني او رواني روغتیا تأمین د مناسبو شرطونو په چمتو کولو سره. 
2- د عمومي روغتیا د رعایت کولو د روحیې وده او د ژوند د چاپيریال ساتنه. 
3- بدني تربیت ته پاملرنه د انسان د معنوي ودې لپاره د زمینې جوړولو په عنوان. 
ز- سیاسي هدف: 
د مسلمانانو ترمنځ د اسلامي اتحاد او یووالي د روحیې وده او پالنه او د هیواد له هر اړخیزې خپلواکۍ نه ساتنه او د اسلامي نوامیسو څخه ملاتړ او دفاع. 
ح- اقتصادي هدفونه: 
1- اقتصادي ودې ته ارزښت او پاملرنه. 
2- د کار سپیڅلتیا او حلال معاش. 
3- مهارتونو، کرهڼې، صنعت او نورو کسبونو ته پاملرنه کول. 
4- ساده ژوند کول، قناعت، له هر ډول اسراف او ډول او سینګار څخه پرهیز کول. 
5- د انفاق او مال لګولو د روحیې وده او د محرومانو لاس نیوی. 
6- له وزګارتیا، ټنبلۍ او بیکارۍ سره مبارزه. 
7- د هیواد د اقتصادي منابعو پیژندل او له هغو نه صحیح ګټه اخیستل او د عمومي مالونو او ملي پانګو ساتنه او هغو ته په شخصي ګټو ترجیح ورکول. 

4- رسالت تربیتی وعلمی مراکز آموزشی، ص: 101. 
5- نگاهی به فلسفه آموزش و پرورش، ص: 16. 
6- تعلیم و تربیت و مراحل آن، ص: 6. 
7- اصول تعلیم و تربیت، شریعتمداری، ص: 95. 

